
O‘ZBEKISTONDA TURIZM SOHASINING 

Annotatsiya: Ushbu maqolada O‘zbekistonning turizm salohiyatining hozirgi holati tahlil qilinadi. Mamlakatning turizm 
sohasidagi kuchli va zaif tomonlari, imkoniyatlar hamda tahdidlar SWOT tahlili orqali ko‘rib chiqiladi. Shuningdek, turizm 
bozorida mavjud muammolar va ularni bartaraf etish bo‘yicha takliflar ilgari suriladi. Tahlil natijasida transport infratuzilmasini 
yaxshilash, xizmat ko‘rsatish sifatini oshirish va ichki turizmni rivojlantirish kabi ustuvor yo‘nalishlar aniqlanadi. Maqolada 
O‘zbekistonda barqaror turizmni rivojlantirish va uni xalqaro bozorga integratsiya qilishga qaratilgan muhim strategiyalar 
taklif etiladi.

Kalit soʻzlar: O‘zbekiston, turizm salohiyati, SWOT tahlili, sayyohlik yo‘nalmalari, turizm infratuzilmasi, xizmat ko‘rsatish 
sifati, ichki turizm, xalqaro turizm, turizm bozori o‘sishi, barqaror turizm, madaniy turizm, marketing strategiyalari.
Abstract: This article analyzes the current state of Uzbekistan’s tourism potential. It examines the country's strengths 
and weaknesses in the tourism sector, as well as opportunities and threats through a SWOT analysis. The study also 
addresses existing issues in the tourism market and presents recommendations for overcoming them. Based on the 
analysis, key directions such as improving transport infrastructure, enhancing service quality, and developing domestic 
tourism are identified. The article proposes strategic approaches for promoting sustainable tourism in Uzbekistan and 
integrating it into the international tourism market.

Key words: Uzbekistan, tourism potential, SWOT analysis, tourist routes, tourism infrastructure, service quality, domestic 
tourism, international tourism, tourism market growth, sustainable tourism, cultural tourism, marketing strategies.
Аннотация: В статье анализируется текущее состояние туристического потенциала Узбекистана. Рассматриваются 
сильные и слабые стороны страны в сфере туризма, а также возможности и угрозы с применением SWOT-анализа. 
Кроме того, представлены существующие проблемы туристического рынка и предложения по их устранению. По 
результатам анализа определены приоритетные направления, такие как улучшение транспортной инфраструктуры, 
повышение качества предоставляемых услуг и развитие внутреннего туризма. В статье предлагаются ключевые 
стратегии развития устойчивого туризма в Узбекистане и его интеграции в международный туристический рынок.

Ключевые слова: Узбекистан, туристический потенциал, SWOT-анализ, туристические маршруты, туристическая 
инфраструктура, качество услуг, внутренний туризм, международный туризм, рост туристического рынка, 
устойчивый туризм, культурный туризм, маркетинговые стратегии.

K I R I S H
Turizm sohasi jahon iqtisodiyotida muhim o‘rin egallaydi va har yili millionlab sayyohlarni jalb qilishi orqali 

o‘zining iqtisodiy hamda ijtimoiy ahamiyatini namoyon etadi. Shu bilan birga, turizm faoliyatining samaradorligini 
baholash va uning istiqboldagi rivojlanishini prognoz qilishda statistik tahlil alohida ahamiyat kasb etadi. Statistik 
ma’lumotlar orqali turizmning iqtisodiy samaradorligi, uning ijtimoiy va madaniy ta’siri, shuningdek, mavjud 
resurslardan foydalanish samaradorligini chuqur o‘rganish imkoniyati yaratiladi.

Hozirgi kunda turizm sohasidagi o‘sish tendensiyalari hamda yangi paydo bo‘layotgan qiyinchiliklarga javob 
topish, davlat va xususiy sektor darajasida turizmni rivojlantirishga qaratilgan strategiyalarni shakllantirishda 
statistik tahlilning ahamiyati tobora ortib bormoqda. Ushbu tahlil orqali turizm bozorining asosiy ko‘rsatkichlari 
– masalan, sayyohlar soni, tushumlar, xizmatlar hajmi hamda narxlar dinamikasi bo‘yicha aniq va asosli 
ma’lumotlar olinadi. Bu esa, o‘z navbatida, turizm sohasining barqaror rivojlanishini ta’minlashda muhim omil 
hisoblanadi.

Turizm faoliyatini statistik tahlil qilish esa nafaqat ushbu sohaning ichki xususiyatlarini, balki iqtisodiy 
o‘zgarishlar va ijtimoiy ehtiyojlarni ham inobatga olgan holda, samarali siyosat ishlab chiqish uchun mustahkam 
ilmiy asos yaratadi.

M A V Z U G A  O I D  A D A B I Y O T L A R  S H A R H I
Turizm sohasidagi statistik tahlil va uning rivojlanishga ta’siri bo‘yicha so‘nggi yillarda olib borilgan ilmiy 

izlanishlar ko‘plab tadqiqotchilarning e’tiborini tortmoqda. Xususan, turizm sohasining statistik tahlilini chuqur 
o‘rganishga bag‘ishlangan bir qator yirik tadqiqotlar nashr etilgan.

Williams va Brown [1] o‘zlarining “Turizmni barqaror rivojlantirishda statistik tahlilning roli” nomli tadqiqotida 
turizm sohasining barqaror rivojlanishini ta’minlashda statistik yondashuvlarning o‘rnini yoritib bergan. Mualliflar 
iqtisodiy va ekologik ko‘rsatkichlar asosida statistik modellar ishlab chiqib, turizmning istiqbolli rivojlanishiga 
ta’sir ko‘rsatuvchi omillarni aniqlashgan. Tadqiqot xulosasiga ko‘ra, statistik tahlil usullari barqaror rivojlanish 
prognozlarini ishlab chiqishda samarali vosita hisoblanadi.

Johnson va Lopez [2] tomonidan tayyorlangan “Turizm va mintaqaviy iqtisodiy tahlil: statistik yondashuv” 
nomli maqolada iqtisodiy tahlil metodlari va statistik vositalar yordamida turizmning hududiy iqtisodiyotga ta’siri 
tahlil qilingan. Tadqiqotchilar statistik ma’lumotlarga tayangan holda turizmning iqtisodiy o‘sish va ishsizlik 
darajasiga ta’sirini baholagan. Ularning xulosalariga ko‘ra, turizm sohasidagi o‘zgarishlar nafaqat mintaqaviy, 
balki milliy darajadagi iqtisodiy barqarorlikka sezilarli ta’sir ko‘rsatadi.

L. Turner [3] “Katta ma’lumotlar va turizm statistikasi: muammolar va imkoniyatlar” nomli maqolasida turizm 
sohasida katta ma’lumotlar (big data) asosida statistik tahlilni qo‘llash imkoniyatlarini yoritgan. Mazkur tadqiqotda 
innovatsion texnologiyalar va zamonaviy statistik yondashuvlar birgalikda turizm bozorini bashorat qilishda 
qanday qo‘llanilishi ko‘rib chiqilgan. Muallif, statistik vositalarni texnologik platformalar bilan uyg‘unlashtirish 
turizm sohasidagi qarorlarni qabul qilish jarayonini samaraliroq qilishiga urg‘u beradi.

Alekseev va Fedorov [4] “Turizm mintaqaviy iqtisodiy o‘sishning asosiy omili sifatida: statistik baholash” 
nomli maqolasida turizm sektorining boshqa iqtisodiy tarmoqlar bilan o‘zaro bog‘liqligi va uning hududiy iqtisodiy 
o‘sishga ta’sirini statistik metodlar yordamida tahlil qilgan. Tadqiqot natijalari shuni ko‘rsatadiki, turizm sektori 
ayrim mintaqalarda iqtisodiy faollikni jadallashtiruvchi asosiy omil bo‘lib xizmat qilmoqda.

R. Tursunov [5] tomonidan tayyorlangan “O‘zbekistonda turizm sohasining iqtisodiy tahlili: statistik 
ko‘rsatkichlar va metodlar” nomli tadqiqotda, mamlakat turizm bozorining rivojlanishi va iqtisodiy samaradorligi 
statistik modellar orqali tahlil qilingan. Olim O‘zbekistonda turizmni rivojlantirish uchun zamonaviy statistik 
prognozlash usullaridan foydalanishni tavsiya etadi. Tadqiqot xulosalari statistik yondashuvlar asosida ishlab 
chiqilgan strategiyalarning samaradorligini asoslaydi.

A. Karimov [6] “O‘zbekistonda turizmning davlat siyosatidagi o‘rni: statistikaning roli” nomli maqolasida 
turizmga oid davlat siyosatini ishlab chiqishda statistik tahlilning tutgan o‘rni tahlil qilingan. Muallif, statistik 
ko‘rsatkichlar asosida turizmni rivojlantirish istiqbollarini aniqlab, davlat siyosatini shakllantirishda statistik 
yondashuvlar muhim vosita sifatida xizmat qilishini ta’kidlaydi.

Umuman olganda, ushbu adabiyotlar tahlili turizm sohasida statistik tahlilning ahamiyati va qo‘llanish 
yo‘nalishlarini aniqlashda muhim ilmiy asos bo‘lib xizmat qiladi. Har bir tadqiqot o‘ziga xos metodologiyasi va 
natijalari bilan ajralib turib, turizmni barqaror rivojlantirishga xizmat qiluvchi ilmiy yondashuvlarni taklif etadi.

T A D Q I Q O T  M E T O D O L O G I YA S I
Ushbu maqolada turizm sohasining statistik tahlilini amalga oshirish uchun bir nechta metodlardan 

foydalanish mumkin. SWOT tahlili, induksiya va deduksiya usullari, statistik tahlil hamda miqdoriy tahlil kabi 
metodlar turizm faoliyatining samaradorligini aniqlash, uning iqtisodiy va ijtimoiy ta’sirini o‘rganish, shuningdek, 
mavjud muammolarni aniqlash va ularni hal etish uchun qo‘llaniladi.

SWOT tahlili yordamida turizm sohasining kuchli va zaif jihatlari, mavjud imkoniyatlar hamda xavf-xatarlar 
aniqlanadi. Mazkur metod turizmni rivojlantirish strategiyalarini ishlab chiqishda, shuningdek, mamlakat yoki 
mintaqa miqyosida turizmning raqobatbardoshligini baholashda muhim vosita hisoblanadi. SWOT tahlili statistik 
ma’lumotlarga asoslangan holda turizm bozoridagi o‘zgarishlar va ularning ijtimoiy ta’sirini aniqlashda samarali 
hisoblanadi.

Induksiya va deduksiya metodlari esa turizm sohasidagi statistik tahlilning nazariy asosini tashkil 
etadi. Induksiya metodi orqali turizmning alohida holatlari asosida umumiy qonuniyatlar va tendensiyalar 
shakllantiriladi. Aksincha, deduksiya usuli ma’lum nazariy g‘oya yoki umumlashtirilgan qonuniyatdan kelib 
chiqib, xulosa chiqarishga yordam beradi. Ushbu metodlar yordamida turizm bozoridagi mavjud muammolarni 
tushunish, ularni tahlil qilish va kelgusidagi rivojlanish istiqbollarini prognoz qilish mumkin.

Statistik va miqdoriy tahlil metodlari orqali turizm bozorining asosiy ko‘rsatkichlari – masalan, sayyohlar 
soni, turizmdan olingan daromadlar, mintaqaviy iqtisodiy ta’sirlar va xizmatlar hajmi – chuqur o‘rganiladi. Bu 
metodlar yordamida sohadagi o‘zgarishlarni ishonchli ravishda prognozlash, turizmning iqtisodiy hamda ijtimoiy 
ta’sirini obyektiv o‘lchash mumkin bo‘ladi. Ayniqsa, miqdoriy tahlil turizm bozorining o‘sish tendensiyalari, 
sayyohlar oqimi va resurslardan foydalanish samaradorligini aniqlashda keng qo‘llaniladi.

Yuqorida sanab o‘tilgan metodlarni kompleks holda qo‘llash orqali turizm sohasining barcha jihatlarini har 
tomonlama va chuqur tahlil qilish, rivojlanish istiqbollarini aniqlash hamda samarali strategiyalar ishlab chiqish 
imkoniyati yaratiladi.

T A H L I L  V A  N A T I J A L A R
Respublikaning turizm salohiyatidan to‘liq va samarali foydalanish, eng avvalo, transport-logistika hamda 

turizm infratuzilmasidagi muammolarni tezkor hal etish, mavjud resurs va imkoniyatlardan har tomonlama 
foydalanish asosida turizm sohasida faoliyat yuritayotgan tadbirkorlik subyektlari uchun qo‘shimcha sharoitlar 
yaratishni talab qiladi. Shu maqsadda bir qator ijobiy islohotlar va chora-tadbirlar amalga oshirilmoqda. 
Jumladan, O‘zbekiston Respublikasi Prezidentining 2023-yil 26-apreldagi PQ–135-sonli “Respublikaning turizm 
salohiyatini jadal rivojlantirish hamda mahalliy va xorijiy turistlar sonini yanada oshirishga doir qo‘shimcha 
chora-tadbirlar to‘g‘risida”gi qarori [7] ushbu sohani tartibga solish va rivojlantirishda muhim tashkiliy-huquqiy 
asos bo‘lib xizmat qilmoqda.

Turizm – xalqaro xizmatlar bozori tarkibidagi muhim tarmoqlardan biri bo‘lib, XXI asr boshlarida (qator 
tabiiy ofatlar, global iqtisodiy inqiroz va siyosiy mojarolarga qaramay) iqtisodiy samaradorlik bo‘yicha dunyo 
miqyosida birinchi o‘rinni egallab, hatto neft sanoati va avtomobilsozlik tarmoqlaridan ham o‘zib ketgan.

Shu bilan birga, turizm nafaqat iqtisodiy rivojlanishning kuchli omili, balki u muayyan hudud qiyofasini 
shakllantirish, tarixiy merosni targ‘ib etish va madaniy qadriyatlarni ommalashtirishda ham samarali vosita 
hisoblanadi. Turizmning mamlakat iqtisodiyotiga ta’siri ko‘p qirrali bo‘lib, turistik va rekreatsion salohiyat 
murakkab tushuncha sifatida har bir hududga xos bo‘lgan madaniy, tabiiy va tarixiy resurslar asosida shakllanadi. 
Shu bilan birga, turistik yo‘nalishning jozibadorligiga siyosiy, iqtisodiy, huquqiy, madaniy, ijtimoiy va psixologik 
omillar sezilarli darajada ta’sir ko‘rsatadi.

O‘zbekiston Respublikasi Davlat statistika agentligi ma’lumotlariga ko‘ra, 2023-yilda mamlakatga 7 million 
nafarga yaqin xorijiy fuqarolar turistik maqsadlarda tashrif buyurgan. Ularning O‘zbekistonda qolish muddati 
o‘rtacha to‘rt kungacha cho‘zilgan bo‘lib, bu ko‘rsatkich 2022-yilga nisbatan 1,3 barobarga oshgan. So‘nggi 
ikki yilda qo‘shni mamlakatlardan tashqari, Arab davlatlari va Xitoydan kelayotgan sayyohlar soni kamida to‘rt 
barobarga ortgan.

2023-yil davomida “O‘zbekiston bo‘ylab sayohat qil!” dasturi doirasida mamlakat hududlariga 21 million 
mahalliy sayyoh tashrifi tashkil etilgan. Tahlillarga ko‘ra, ushbu davrda 810 ta yangi turoperator va turistik firma 
faoliyati yo‘lga qo‘yilgan, turizm hamda unga yondosh sohalarda 70 mingga yaqin yangi ish o‘rni yaratilgan. 
Shuningdek, 183 ta mehmonxona, 215 ta hostel va 356 ta oilaviy mehmon uyi faoliyati yo‘lga qo‘yilgan. Umuman 
olganda, joylashtirish vositalari soni 5 477 taga, yotoq o‘rinlari esa 142 720 taga yetgan [8].

2023-yil yanvar–dekabr oylarida mamlakatga 6,6 million nafar xorijiy sayyoh tashrif buyurgani qayd etilgan 
bo‘lib, bu ko‘rsatkich 2022-yilga nisbatan 1,4 million nafarga yoki 26,6 foizga ko‘pdir. Eng ko‘p tashrif buyurgan 
davlatlar qatorida Tojikiston (2 155,2 ming), Qirg‘iziston (1 757,1 ming) va Qozog‘iston (1 333,3 ming) yetakchilik 
qilgan. Rossiyadan 714,3 ming, Turkiyadan esa 106,5 ming nafar sayyoh O‘zbekistonga kelgan(1-rasm).

1-rasm. 2023- yilda kiruvchi, chiquvchi va ichki turizmning asosiy ko‘rsatkichlari (ming kishi)

2023-yilda O‘zbekistonga kelgan sayyohlar soni avvalgi yillarga nisbatan sezilarli darajada oshgan. Bu 
holat, asosan, xalqaro cheklovlarning yumshatilishi va turizm sektorida infratuzilmaning yaxshilanishi bilan 
izohlanadi. Shu bilan birga, O‘zbekistonning turistik manzillari va boy madaniy merosi xalqaro miqyosda tobora 
ommalashib, xorijiy sayyohlarni jalb etish imkoniyatlarini kengaytirmoqda. Ayniqsa, Buxoro, Samarqand va 
Xiva kabi tarixiy shaharlarga bo‘lgan qiziqish sezilarli darajada ortgan.

O‘zbekistondan chiqayotgan sayohatlar sonining o‘sishi esa, asosan, aholining iqtisodiy holatining 
yaxshilanishi hamda xalqaro aloqalarning rivojlanishi bilan bog‘liq. Fuqarolar orasida xorijga sayohat qilish 
istagi ortgan bo‘lib, iqtisodiy o‘sish va xavfsizlikning ta’minlanishi sayohat imkoniyatlarini kengaytirgan. Bunda 
nafaqat qo‘shni davlatlarga, balki Yevropa davlatlariga ham sayohatlar soni ko‘paygani kuzatilmoqda.

Ichki turizmning rivojlanishi mamlakatda ichki infratuzilmaning yaxshilanishi, turistik xizmatlar sifatining 
oshishi va yangi yo‘nalishlarning joriy etilishi bilan chambarchas bog‘liq. O‘zbekiston hududlaridagi ichki 
sayohatlar, xususan, ekologik turizm va madaniy yo‘nalishlarning rivojlanishi hisobiga ortib bormoqda. Bu holat 
pandemiyadan keyingi davrda aholining xalqaro sayohatlardan ko‘ra mahalliy sayohatlarni afzal ko‘rishi bilan 
ham izohlanadi. Odamlar orasida tabiat manzaralari va madaniy obidalarga bo‘lgan qiziqish ortgan.

Yuqoridagi o‘zgarishlarning asosiy sabablari quyidagilardan iborat:
– Xalqaro cheklovlarning yumshatilishi. Pandemiya davrida joriy etilgan cheklovlarning bekor qilinishi 

xalqaro turizmning tiklanishiga xizmat qildi;
– Infratuzilmaning yaxshilanishi. O‘zbekistonning turizm infratuzilmasi, transport tizimi va mehmonxona 

xizmatlari sezilarli darajada takomillashdi. Yangi turistik obyektlar va yo‘nalishlar vujudga keldi;
– Xalqaro munosabatlarning mustahkamlanishi. O‘zbekistonning tashqi iqtisodiy va diplomatik aloqalari 

mustahkamlanib, turizm sohasida hamkorlikni kengaytirdi va sayohatlarni rag‘batlantirdi;
– Ichki turizmga qiziqishning oshishi. Pandemiya va xavfsizlik bilan bog‘liq omillar mahalliy sayohatlarni 

jadallashtirdi hamda yangi ichki turizm yo‘nalishlarining shakllanishiga sabab bo‘ldi.
Umuman olganda, 2023-yilda O‘zbekistonning turizm sektori barqaror o‘sishda davom etdi. Bu jarayon 

mamlakatdagi iqtisodiy va ijtimoiy barqarorlik, turistik infratuzilmaning izchil rivojlanishi va xalqaro turizmni 
qo‘llab-quvvatlovchi davlat siyosati natijasida amalga oshmoqda(2-rasm).

2-rasm. Sotilgan sayyohlik yo‘llanmalari, ming birlik

Rasmda ko‘rsatilgan raqamlar O‘zbekistonda sotilgan sayyohlik yo‘lanmalari sonining yildan-yilga 
qanday o‘zgarayotganini aks ettiradi. 2023-yilning birinchi choragidan boshlab sotuv hajmining barqaror 
o‘sish tendensiyasi kuzatilmoqda. Bu holat, asosan, turizm bozorining tiklanishi va sayohatlar uchun yangi 
imkoniyatlar yaratilgani bilan izohlanadi.

2023-yilda O‘zbekistonning iqtisodiy holatining yaxshilanishi, shuningdek, turizmga xizmat ko‘rsatuvchi 
kompaniyalar va sayyohlik agentliklari sonining ortishi, sayyohlik yo‘lanmalari sotuvining oshishiga turtki bo‘ldi. 
Pandemiya davrida joriy etilgan cheklovlarning yumshatilishi hamda xalqaro chegara o‘tkazuv punktlarining 
qayta ochilishi sayohat qilish imkoniyatlarini kengaytirib, turizmga bo‘lgan talabni oshirdi.

Yangi turistik yo‘nalishlar va xizmat turlarining (xususan, ekologik turizm, madaniy–tarixiy marshrutlar) joriy 
etilishi ham sayyohlik paketlariga bo‘lgan ehtiyojning ortishiga xizmat qildi. Ayniqsa, turizmni ommalashtirishga 
qaratilgan keng ko‘lamli marketing kampaniyalari va sayyohlik agentliklarining xalqaro bozorlardagi faoliyati 
natijasida sotuvlar hajmi sezilarli darajada oshdi.

Sotilgan yo‘lanmalar sonining ortishi, ayni paytda, takomillashgan xizmat ko‘rsatish tizimi va qulay 
sharoitlarning yaratilgani bilan ham bog‘liq. Xalqaro va mahalliy sayohatlar uchun moslashtirilgan yangi 
turistik paketlar, transport-logistika qulayliklari va raqamli xizmatlarning joriy etilishi turizm bozorida sezilarli 
faollikni ta’minladi. Shu bilan birga, aholi daromadlarining ortishi va o‘zbekistonliklarning o‘z yurtini yangidan 
kashf etishga bo‘lgan qiziqishlari ichki turizmning faollashuviga olib keldi. Bu esa, bevosita, sotilgan sayyohlik 
yo‘lanmalari hajmining oshishiga sabab bo‘ldi.

Umuman olganda, sotilgan sayyohlik yo‘lanmalari sonining o‘sishi O‘zbekistonda turizm sohasining barqaror 
rivojlanayotganini va aholiga taqdim etilayotgan xizmatlar ko‘lamining kengayib borayotganini ko‘rsatadi. 
2023-yilda mamlakatda iqtisodiy va ijtimoiy barqarorlikning mustahkamlanishi, sayyohlik infratuzilmasining 
yangilanishi va raqobatbardosh xizmatlarning joriy etilishi sayohatga bo‘lgan talabning ortishiga sezilarli 
ta’sir ko‘rsatdi. Yangi marketing strategiyalari, infratuzilmaviy rivojlanish va xalqaro hamkorlik aloqalarining 
mustahkamlanishi O‘zbekistonning turizm bozorini yanada rivojlantirish imkoniyatlarini kengaytirdi.

Statistika ma’lumotlariga ko‘ra, 2023-yil davomida mamlakatdagi mehmonxonalar va ularga tenglashtirilgan 
joylashtirish muassasalarida 2 524,3 ming nafar kishi joylashtirilgan. Ulardan 53,5 foizini O‘zbekiston fuqarolari, 
19,9 foizini MDH davlatlari fuqarolari va 26,7 foizini boshqa xorijiy davlatlar fuqarolari tashkil etgan(3-rasm).

3-rasm. Joylashtirilgan shaxslar soni

2023-yilda mehmonxonalar va shunga o‘xshash turar joylarga joylashtirilgan shaxslar soni 2 524,3 ming 
nafarni tashkil etdi. Ulardan 984,4 ming nafari ta’til, bo‘sh vaqt va dam olish maqsadida, 962,6 ming nafari ish 
yuzasidan yoki kasbga oid maqsadda, 100,0 ming nafari do‘stlar va qarindoshlardan xabar olish maqsadida, 
73,0 ming nafari ziyorat qilish maqsadida, 49,2 ming nafari davolovchi va sog‘lomlashtiruvchi muolajalar 
maqsadida, 44,9 ming nafari esa ta’lim va kasbiy tayyorgarlik maqsadida joylashtirilgan [9].

Shuningdek, BMT Jahon sayyohlik tashkiloti (UNWTO) tomonidan e’lon qilingan turizm sohasi tez 
rivojlanayotgan 20 ta davlat ro‘yxatida O‘zbekiston 4-o‘rinni egallagan [10].

Sayyohlarning O‘zbekistonda o‘rtacha bo‘lish muddati 4–5 kunni tashkil etmoqda. Bu 2019-yildagi (2–3 
kun) ko‘rsatkichga nisbatan 1,5 barobarga ortgan. 2017-yilda har bir chet ellik sayyoh o‘rtacha 197 AQSH 
dollarini sarflagan bo‘lsa, bu ko‘rsatkich 2023-yilda 400 dollarga yetgan. 2023-yilning 9 oyi davomida turizm 
sohasidan olingan daromad hajmi 1,72 milliard AQSH dollarini tashkil etgan.

O‘zbekistonning turizm salohiyatini tahlil qilishda SWOT metodi samarali vosita bo‘lib, u mamlakatning 
kuchli tomonlaridan to‘liq foydalanish, zaif tomonlarini bartaraf etish, mavjud imkoniyatlardan foydalanish 
va tahdidlarga qarshi choralar ishlab chiqishga yordam beradi. Bunday tahlil turizm sohasidagi samarali 
strategiyalarni ishlab chiqishda, resurslarni optimallashtirishda va uzoq muddatli rivojlanish yo‘nalishlarini 
belgilashda muhim ahamiyatga ega(1-jadval).

1-jadval. O‘zbekiston turizm salohiyatining SWOT tahlili
Kuchli tomonlar (Strengths) Zaif tomonlar (Weaknesses)

- Boy madaniy va tarixiy meros (Samarqand, Buxoro, 
Xiva)

- Transport infratuzilmasining ayrim qismlarida kamchiliklar 
(yo‘llar, aeroportlar)

- O‘zbekistonda xavfsizlik darajasi yuqori - Xizmat ko‘rsatish sifatining notekisligi, malakali kadrlar 
yetishmasligi

- Turizm infratuzilmasining rivojlanishi (yangi 
mehmonxonalar, turistik markazlar)

- O‘rta va yuqori narxlar, xalqaro bozorda raqobatchilar bilan 
solishtirganda qimmat turizm paketlari

- Madaniy turizm va ekologik turizmning rivojlanishi - Turizmni rivojlantirish bo‘yicha davlat tomonidan yetarlicha 
strategik yondashuvlarning yo‘qligi

- O‘zbekistonning geografik joylashuvi (Markaziy 
Osiyoda strategik o‘rin)

- Til muammolari va xalqaro sayyohlar bilan samarali 
muloqotning kamligi

Imkoniyatlar (Opportunities) Tahdidlar (Threats)
- Yangi turistik yo‘nalishlar va mahsulotlar yaratish 
(ekologik turizm, yodgorlik sayohatlari)

- Xalqaro raqobat (Rossiya, Turkiya, Eron kabi o‘xshash 
turizm yo‘nalishlariga ega mamlakatlar)

- Xalqaro turizm bozoriga chiqish va marketingni 
kuchaytirish (brending, reklama kampaniyalari)

- O‘zbekistonning ekologik va madaniy resurslarining izdan 
chiqishi va boshqarilmasligi

- O‘zbekistonning turizmni qo‘llab-quvvatlovchi 
qonunchiligini takomillashtirish

- Geosiyosiy noaniqliklar va mintaqaviy ziddiyatlar turizmga 
salbiy ta’sir ko‘rsatishi mumkin

- Xalqaro aloqalarni mustahkamlash, viza siyosatini 
soddalashtirish

- Pandemiyalar yoki tabiiy ofatlar turizmga jiddiy zarar 
etkazishi mumkin

- Ichki turizmni rivojlantirish, ichki talabni oshirish - Yomon iqlim sharoitlari, tabiiy resurslar yetishmovchiligi

O‘zbekistonning turizm salohiyati salmoqli imkoniyatlarga ega. Mamlakat o‘zining boy madaniy merosi, 
yuqori xavfsizlik darajasi va geografik joylashuvi bilan xalqaro sayyohlar uchun jozibador hisoblanadi. Shu bilan 
birga, transport infratuzilmasini yanada yaxshilash, xizmatlar sifatini oshirish va xalqaro raqobatbardoshlikni 
mustahkamlash zarur. Kelgusida turizm sektorining muvaffaqiyati marketing strategiyalarining kuchaytirilishi, 
yangi yo‘nalishlarning joriy etilishi va davlat–xususiy sheriklikni faollashtirish orqali yanada yuksalishi mumkin.

X U L O S A  V A  T A K L I F L A R
O‘zbekistonning turizm salohiyati katta imkoniyatlarga ega bo‘lib, mamlakatning boy madaniy va tarixiy 

merosi, yuqori xavfsizlik darajasi hamda strategik geografik joylashuvi uning kuchli tomonlarini tashkil etadi. 
Sayyohlar uchun yangi turistik yo‘nalishlar va xizmatlar taklif etish orqali ichki va xalqaro turizmni yanada 
rivojlantirish mumkin. 2023-yilda turizm bozoridagi o‘sish, iqtisodiy barqarorlik va xalqaro aloqalarning 
mustahkamlanishi natijasida sotilgan sayyohlik yo‘lanmalari hajmining sezilarli ortgani kuzatildi.

Biroq, turizm sohasida bir qator zaif tomonlar va tahdidlar ham mavjud. Xususan, transport infratuzilmasining 
yetarli darajada rivojlanmagani, xizmat ko‘rsatish sifatining notekisligi hamda yuqori narxlar sayyohlar oqimini 
cheklovchi omillar bo‘lib qolmoqda. Bundan tashqari, xalqaro raqobatning kuchayishi va tabiiy ofatlar kabi 
omillar turizm sohasining izchil rivojlanishiga salbiy ta’sir ko‘rsatishi mumkin.

Mazkur vaziyatdan kelib chiqib, quyidagi takliflar ilgari suriladi:
Transport infratuzilmasini yaxshilash. Sayyohlar uchun qulay transport yo‘llarini yaratish, aeroportlar va 

yo‘llarni modernizatsiya qilish, shuningdek, turistik markazlarga yetkazib berish tizimini optimallashtirish zarur.
Xizmat ko‘rsatish sifatini oshirish. Sayyohlik agentliklari va mehmonxonalarda malakali kadrlar tayyorlash, 

xizmatlar sifatini muntazam monitoring qilish va mijozlarga xizmat ko‘rsatish tizimini takomillashtirish maqsadga 
muvofiq.

Raqobatbardoshlikni kuchaytirish. Turizm paketlarini xalqaro bozordagi raqobatga mos narxlarda 
shakllantirish, marketing strategiyalarini rivojlantirish va O‘zbekistonning milliy brendini mustahkamlash orqali 
sayyohlar oqimini kengaytirish lozim.

Barqaror turizmni rivojlantirish. Ekologik turizmni rivojlantirish, madaniy va tarixiy obidalarni asrash, tabiiy 
resurslardan oqilona foydalanishni ta’minlash va ekologik xavfsizlikni nazorat qilish asosida barqaror turizm 
strategiyalarini ishlab chiqish zarur.

Ichki turizmni qo‘llab-quvvatlash. Mahalliy aholining sayohat qilish imkoniyatlarini kengaytirish, yangi ichki 
turizm yo‘nalishlarini yaratish va ichki talabni rag‘batlantirish orqali hududiy iqtisodiy faollikni oshirish mumkin.

Umuman olganda, O‘zbekistonning turizm sohasini izchil rivojlantirish va uni global turizm bozoriga 
samarali integratsiya qilish uchun yuqoridagi takliflarni amaliyotga joriy etish muhim hisoblanadi. Bu nafaqat 
turizm sohasi o‘sishiga turtki beradi, balki mamlakatning umumiy iqtisodiy barqarorligini ta’minlash va yangi ish 
o‘rinlarini yaratish kabi ijtimoiy–iqtisodiy maqsadlarga erishishda ham xizmat qiladi.

